
rahūgaṇa uvāca
namō namaḥ kāraṇavigrahāya

svarūpatucchīkṛtavigrahāya Á
namō’vadhūta dvijabandhuliṅga -

nigūḍhanityānubhavāya tubhyam Á Á 1 Á Á

jvarāmayārtasya yathāgadaṃ sat
nidāghadagdhasya yathā himāmbhaḥ Á

kudēhamānāhividaṣṭadṛṣṭē -
rbrahman vacastē’mṛtamauṣadhaṃ mē Á Á 2 Á Á

tasmādbhavantaṃ mama saṃśayārthaṃ
prakṣyāmi paścādadhunā subōdham Á

adhyātmayōgagrathitaṃ tavōkta -
mākhyāhi kautūhalacētasō mē Á Á 3 Á Á

yadāha yōgēśvara dṛśyamānaṃ
kriyāphalaṃ sadvyavahāramūlam Á

na hyañjasā tattvavimarśanāya
bhavānamuṣmin bhramatē manō mē Á Á 4 Á Á

brāhmaṇa uvāca
ayaṃ janō nāma calan pṛthivyāṃ

yaḥ pārthivaḥ pārthiva kasya hētōḥ Á
tasyāpi cāṅghryōradhi gulphajaṅghā -

jānūrumadhyōraśirōdharāṃsāḥ Á Á 5 Á Á

aṃsē’dhi dārvī śibikā ca yasyāṃ
sauvīrarājētyapadēśa āstē Á

yasmin bhavān rūḍhanijābhimānō
rājāsmi sindhuṣviti durmadāndhaḥ Á Á 6 Á Á

śōcyānimāṃstvamadhikaṣṭadīnān
viṣṭyā nigṛhṇanniranugrahō’si Á

janasya gōptāsmi vikatthamānō
na śōbhasē vṛddhasabhāsu dhṛṣṭaḥ Á Á 7 Á Á

yadā kṣitāvēva carācarasya
vidāma niṣṭhāṃ prabhavaṃ ca nityam Á

tannāmatō’nyad vyavahāramūlaṃ
nirūpyatāṃ sat kriyayānumēyam Á Á 8 Á Á

ēvaṃ niruktaṃ kṣitiśabdavṛtta -
masannidhānātparamāṇavō yē Á

avidyayā manasā kalpitāstē
yēṣāṃ samūhēna kṛtō viśēṣaḥ Á Á 9 Á Á

ēvaṃ kṛśaṃ sthūlamaṇurbṛhadyad
asacca sajjīvamajīvamanyat Á

dravyasvabhāvāśayakālakarma -
nāmnājayāvēhi kṛtaṃ dvitīyam Á Á 10 Á Á

jñānaṃ viśuddhaṃ paramārthamēka -
manantaraṃ tvabahirbrahma satyam Á

pratyak praśāntaṃ bhagavacchabdasaṃjñaṃ
yadvāsudēvaṃ kavayō vadanti Á Á 11 Á Á

rahūgaṇaitattapasā na yāti
na cējyayā nirvapaṇād gṛhādvā Á

nacchandasā naiva jalāgnisūryai -
rvinā mahatpādarajō’bhiṣēkam Á Á 12 Á Á

yatrōttamaślōkaguṇānuvādaḥ
prastūyatē grāmyakathāvighātaḥ Á

niṣēvyamāṇō’nudinaṃ mumukṣō -
rmatiṃ satīṃ yacchati vāsudēvē Á Á 13 Á Á

ahaṃ purā bharatō nāma rājā
vimuktadṛṣṭaśrutasaṅgabandhaḥ Á

ārādhanaṃ bhagavata īhamānō
mṛgō’bhavaṃ mṛgasaṅgāddhatārthaḥ Á Á 14 Á Á

sā māṃ smṛtirmṛgadēhē’pi vīra
kṛṣṇārcanaprabhavā nō jahāti Á

athō ahaṃ janasaṅgādasaṅgō
viśaṅkamānō’vivṛtaścarāmi Á Á 15 Á Á

tasmānnarō’saṅgasusaṅgajāta -
jñānāsinēhaiva vivṛkṇamōhaḥ Á

hariṃ tadīhākathanaśrutābhyāṃ
labdhasmṛtiryātyatipāramadhvanaḥ Á Á 16 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

pañcamaskandhē brāhmaṇarahūgaṇasaṃvādē dvādaśō’dhyāyaḥ Á Á

